
“Duicangj gungz” dwg aen vamingz Mbanj-
byagujhanz Swnghcanjdui duicangj Dauz Fuzgyangz,
aenvih aen doih de swnghcanj. gwndaenj nanz lai
cungj hwnj mbouj bae, gyoengqvunz couh yungh aen
vamingz neix dingjlawh caenmingz de.

Gizsaed doenghbaez Byagujhanz mbouj gungz,
hozcozva seiz gyau gij haeuxliengz . nungz fucanjbinj
lijmiz ~ cienzrom ngaenzhangz seyenz, cungj
mauhgvaq fanh maenz. Ndigah, gauj gunghseva le,
mwh nienzcoz Dauz Fuzgyangz couh dang swnghcanj
duicangj, de ndaej ok aen gingniemh ndeu:
Danhfanz dwg cingsaenz baihgwnz, cungj aeu
cibcukcib  bae hengzguh. Yienghneix, gaihgiz
doucwngh. hag Dacai. biu ciuh bih swh de
coengzlaiz mbouj daj cingzsoq; liggaeuq ndwen haj .
roek seizhong seyenz hoengq ndaej got vanj cuk geq
vax geq loz, de lij naeuz: “Cingznyienh naengdungx
nem ndoksaen, hix mbouj famh lohsienq loekcak!”

Gek ndoi mbouj doengz mbwn. Mbanjlahgyah
liz Mbanjbyagujhanz ngamq miz samcib lai leix gyae
haenx, dauq mizdi “boih ging fanj dauh”. Mbanj
neix youq hozcozva seiz gij naengzlig swnghcanj,
gwndaenj beij ByagUJhanz ca lai lo. Hoeng
bouxdaeuz aen mbanj neix haemq“gan”, mbat laemx
couh rox in. Seiz yaengx sang sam mbaw geiz,
gyoengqde fatyienh miz raemhngaeuz, couh caeg
doiq cijsi baihgwnz guh di gaijvuenh, ceiqnoix dwg
baihgwnz roq laz gyoengqde mbuep ndoengj, cungj
mizdi mbouj doiq diuh geijlai. Daegbhied dwg Ginh
Fuzdingz dang duicangj le, “siuj dungcoz” engq lai
lo. Beijgangj bi roek seiq.roek haj gauj cienzmienh
“seiq cing”, de dauq gauj aen yindung haifwz, yungh
song sam bi couh cauh ok benq ndoengfaex makgak
sam bak lai moux. Aenvih gienh saeh neix, “vwnzva
da gwzming” seiz de baenz daeuzhauh guhyiengh
byaij diuzloh swhbwnj cujyi, ngaiz yienhciengzhoih
bae, gunghse hagsibban daeuq, gauj ndaej
eyukhuhu. Engq hawj de sim’ in dwg, Dauz
Fuzgyangz daj nienzcoz seiz couh caeuq de nyinh
“doengzbangz” (lauxdoengz) haenx, gawqyienz hix
cuengq de geij bauq, lij naeuz gijmaz “gaihgiz
doucwngh couh dwg loegcin mbouj nyinh”, bae gvaq
le couh aeu “gatcied baedauq”.

“Ndaem gva ndaej gva, ndaem duh ndaej duh”.
Geij bi neix ndoengfaex makgak Mbanjlahgyah
souhaeuj lailai, aen swnghcanjdui yat haeuj
doihfouq bae lo; hoeng Byagujhanz lijdwg gen raez
buh dinj, haeuxdungjsiu . swnghcanj ciqcienz. laicei
ylemqcienz daengj cungj mauhgvaq fanh maenz.
Dahsau ndawmbanj lumj miz doiq fwed ndeu nei,
byawz mbin ndaej couh mbin, miz di vanzlij daiq
hwnj bohmeh dem; byawz mbin mbouj ndaej couh
ienq swhgeij seng loek dieg. Duicangj gungz
gujsuenq gvaq, daj bi roek roek daengz bi caet roek,
gungh miz seiqcib ngeih vunz mbin okbae, haih
ndaej ndaw mbanj miz haujlai daegmbauq cungj aeu
mbouj ndaej yah.

Bungq ding lai le duicangj gungz cij hainduj
naemj: Mbanjlahgyah caeuq Byagujhanz mbwn

doengz mbwn bya doengz bya, couhlienz gwnz ndoi
maj gij go’ nywj hix doxdoengz liux, vihmaz mbanj
ndeu daj gungz bienq fouq, mbanj ndeu youh daj
yienghndei biengbaenz lauxdaihnanz? Doeklaeng de
dauqdaej roxsingj lo: Swnghcanjdui dwg danvih gauj
swnghcanj, seyenz mboujnaengz dan baengh gwn
“haeuxcwngci” gvaq saedceij. Hoeng swnghcanj
baenzlawz cij gauj ndaej hwnjbae ne? De nyauj
loenq bae haujlai byoem lo, hoeng cix naemj mbouj
ok saek aen cawjeiq ndei. Doeklaeng daegmbauq
Yabeiz boux doegsaw dauqma mbanj neix daezsing]
de coenz ndeu: Byaij diuzloh Mbanjlahgyah, gauj lai
cungj ginghyingz. De sikhaek couh miz banjdaeuz
ndei lo, sim naemj: Gawqaeu ndaem makgak, hix
aeu ndaem gij doenghgo bihaenx couh gai ndaej
ngaenz haenx, guhdaengz dajveh raez anbaiz dinj;
aeu dinj ciengx raez, raez dinj giethab.

Aen naemjfap neix, dangyienz habhoz doih
ganbu caeuq seyenz lai lo. Hoeng vwndiz dwg,
baenzlawz hag ndaej gingniemh Mbanjlahgyah
daeuj, baenzlawz loengh ndaej binjcungj daengz—

fwngz. “Mbouj haeuj rongz guk, baenzlawz ndaej
guklwe”. Haicin seiz, duicangj gungz gietdingh
dandog “okcunz”, caeuq Ginh Fuzdingz hoizfuk

“vaigyauh gvanhaeh”. De naemj, gou doenghbaez
caeuq de dwg “doengzbangz”, de mbouj gojnaengz
fan daengq heuh gou naengh ba.

Caeuxcaeux de couh hwnjroen lo, banringz
daengz ranz Ginh Fuzdingz. Ginh Fuzdingz lij dwg
yiengh gaeuq, fajnaj hoengz youh ndaem, aenndang
mbouj biz mbouj byom. Baez raennaj duicangj
gungz couh sohsoh gangj ok de guhmaz daeu;j:
“Doengzbangz, ma hag mwngz lo!”

Ginh Fuzdingz nyengh le yaep ndeu, hoeng
naemj daengz doenghbaez de gig vaiq couh fanjwngq
evaqdaeuj, “ndang duzgoep mbouj miz bwn, gou miz
gijmaz ndaej hag? Gunghse caet seiq nienz couh fat
dunghcih, heuh dou aeu hag cingsaenz bih ciuh bih
swh mwngz!”

“Seizhaenx okroet hix dwg byajraez!” Duicangj
gungz ciep gvaq boi caz Ginh Fuzdingz, “gvaiq
seizhaenx gou ‘moengxmoengx doeng]doeng], rap
song doengjhaex, gonz naengz ngaiz boek, aeu fwngz
bae gop’, haih ndaej gou seizneix haeu dai! Hoeng
mwngz dwg goengfou caen, bi’ gvaq bauqceij cungj
gangj lo, sou ngoenzfaen dij ngaenz haj maenz haj,
moix vunz faen ndaej roek bak haj, dou lij beij
mbouj hwnj lingzdaeuz mwngz.”

“Aen haenx dwg swhbwnj cujyi, aeu cawz nywj
miedrag cijndaej!” Ginh Fuzdingz hag bihaenx
duicangj gungz bae de seiz yienghhaenx gangj naeuz.

Couhcinj vah Ginh Fuzdingz miz di coegrwz,
duicangj gungz lijdwg najriu coux gvagbae,
“seizhaenx miz da mbouj rox bauj, dawz gofaex
loenqngaenz yawj baenz gogaeugei. Baezneix gou
daeuj, it dwg coh mwngz boizleix, doenghbaez mbouj
wnggai dawz cingqdeng dang loekcak bae; ngeih dwg
gouz mwngz bangcoh, hawj gou di cehfaen makgak .
nywjhom ., haeuxlidlu ndeu bae ndaem. Danghnaeuz
ndaem ndaej baenz, bimoq couh haengrengz doi—
gvangq ndaem.”

Song boux de muzbak buenq ngoenz, Ginh
Fuzdingz raen duicangj gungz caensim caen’ eiq, lij
dwg rimhoz de lo, heuh vunz hawj de di cehfaen he.
Hoeng mwh duicangj gungz cam de yienghlawz
ungganqg, de cix hainduj yo fwngz ndeu youq lo,
ngwxngax dwk naeuz: “Duzfanz gaenq gyaep okdaeu]
lo, dwk mbouj dwk ndaej dawz dwg saeh mwngz.

Ndawcib  ndwenbet duicangj gungz baez
daihngeih hwnjdou daeuj, Ginh Fuzdingz baez raen,
couh rox duzewz roengz raemx mbouj dwg okhaex
couhdwg oknyouh, de cienmonz cam: “Haeuxlidlu
sou haeuj cang bae loba?”

“Sou aen roet! Naed ceh ndeu cungj mbouj
didnyez, gou ngeiz mwngz hawj gij ceh dwg
cehgekbi.” Duicangj gungz damzbyoedbyoed.

“Yienghneix gangj mwngz couh loenggvaiq gou
lo.” Ginh Fuzdingz haengjdingh dwk naeuz, “mwngz
itdingh mbouj aeu raemxgoenj daeuj log cehfaen
ba.”

“Gijmaz? Cehfaen lij aeu raemxgoenj log?”
Duicangj gungz da’ byaengq liux. (1)



